
Akuvumelekile ukukopisha leli phepha                                                                                          Pheqa ikhasi 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 
 
AMAMAKI:  80 
 
ISIKHATHI:  amahora ama-2½ 

 
 
 
 
 
 

Leli phepha linamakhasi angama-21. 
 
 
 
 
 
 
 
 
 
 
 
 
  

ISIZULU ULIMI LWASEKHAYA (HL) 
 

IPHEPHA LESIBILI (P2)  
 

NOVEMBA 2012 
 

NATIONAL 
SENIOR CERTIFICATE 

IBANGA LE-12 
 



IsiZulu Ulimi Lwasekhaya (HL)/P2 2 DBE/Novemba 2012 
NSC 

Akuvumelekile ukukopisha leli phepha                                                                                          Pheqa ikhasi 

 
 
IMIYALELO KWABAHLOLWAYO 
 
Fundisisa kahle imiyalelo ngaphambi kokuba uphendule imibuzo. 

  

 
1. Leli phepha lineziqephu EZINTATHU:   
 
 ISIQEPHU A: 

ISIQEPHU B: 
ISIQEPHU C: 

Izinkondlo (30) 
Amanoveli (25) 
Imidlalo (25) 

  

 
2. Funda uhlu lokuqukethwe bese ukhetha imibhalo oyifundile.    
 
3. 
 
 
4. 
 
 
5. 
 
 
6. 

Phendula imibuzo EMIHLANU. Funda uhlu lokuqukethwe ekhasini 
LESITHATHU ukuze ubone ukuthi imibuzo iphendulwa kanjani. 
 
Izimpendulo zemibuzo emide esiqeshini A maziphendulwe ngamagama      
ayi-190 kuya kwangama-240. 
 
Izimpendulo zemibuzo emide esiqeshini B no C maziphendulwe ngamagama 
angama-340 kuya kwangama-390. 
 
Izimpendulo zemibuzo emifushane, amamaki anikeziwe emibuzweni 
ayakwelekelela ukuthi kumele uphendule kangakanani. 

  

 
7. 
 
 
8. 
 
9. 
 
10. 
 
11. 

Qaphela ukuthi izinombolo ozisebenzise ezimpendulweni zakho 
ziyahambisana nalezo ezisetshenziswe abahlolayo emibuzweni. 
 
Uyelulekwa ukuba ubhale ngobunono nangesandla esibonakalayo. 
 
Qalisa isiqephu NGASINYE ekhasini ELISHA. 
 
Shiya umugqa emuva kombuzo ngamunye. 
 
Indlela yokusebenzisa isikhathi: 

  

 
 ISIQEPHU A: 

ISIQEPHU B: 
ISIQEPHU C: 

Imizuzu engama-40 
Imizuzu engama-55 
Imizuzu engama-55 

OKUQUKETHWE   
 
Phendula imibuzo EMIHLANU enamamaki angama-80 njengoba kukhonjisiwe 
ngezansi. 

  

 

ISIQEPHU A:  IZINKONDLO 
 
AMAHLOKOHLOKO (EJ Mhlanga, JJ Thwala) 
IZINKWAZI ZOTHUKELA (LPM Makhanya) 
 
Kulezi zinkondlo ezine ezibuziwe, phendula noma ngabe yiziphi izinkondlo EZIMBILI. 
 
Uphoqelekile ukuphendula inkondlo ENGAMISELWE. Phendula UMBUZO 5 noma  
UMBUZO 6. 
INOMBOLO YOMBUZO UMBUZO AMAMAKI INOMBOLO 

YEKHASI 
1.    Uyobongwa/Uyobongwa Njalo Umbuzo omude       10 5 

NOMA 
2.    Ngingephile ngaphandle  
       kwakho 

Umbuzo omfushane       10 6 

NOMA 
3.    Ngingumnqobi Umbuzo omfushane       10 7 

NOMA 
4.    Isililo  Umbuzo omfushane       10 8 
  
 KANYE 
 
Nenkondlo engamiselwe:  Phendula noma imuphi umbuzo OWODWA.  
5.    Imbeleko Yokugcina  Umbuzo omude       10 9 

NOMA 
6.  Imbeleko Yokugcina   Umbuzo omfushane       10 10 
 
ISIQEPHU B: AMANOVELI 
 
Phendula umbuzo OWODWA. 
7. Inoveli 1  
 Bengithi Lizokuna 

Umbuzo omude       25 11 

NOMA 
8. Inoveli 1 
 Bengithi Lizokuna 

Umbuzo omfushane       25 11 

NOMA 
9. Inoveli 2  
 Usumenyezelwe-ke Umcebo 

Umbuzo omude       25 13 

NOMA 
10. Inoveli 2 
 Usumenyezelwe-ke Umcebo  

Umbuzo omfushane       25 13 

NOMA 
11. Inoveli 3 
 Kunjalo-ke 

Umbuzo omude       25 14 

NOMA 
12. Inoveli 3 
 Kunjalo-ke 

Umbuzo omfushane       25 15 

ISIQEPHU C:  IMIDLALO 
 
Phendula umbuzo OWODWA. 
13. Umdlalo 1 
 Kudela Owaziyo 

Umbuzo omude      25 17 

NOMA 
14. Umdlalo 1 
 Kudela Owaziyo 

Umbuzo omfushane      25 17 

NOMA 
15. Umdlalo 2 
 Awuwelwa UMngeni 

Umbuzo omude      25 19 

NOMA 
16. Umdlalo 2 
 Awuwelwa UMngeni 

Umbuzo omfushane      25 19 

 
QAPHELA: Kumele uphendule umbuzo OWODWA omude kanye nombuzo 

OWODWA omfushane esiqeshini B nasesiqeshini C. Uma ukhetha 
ukuphendula umbuzo omfushane esiqeshini B, kusho ukuthi kumele 
uphendule umbuzo omude esiqeshini C, kanjalo futhi uma ukhetha 
umbuzo omude esiqeshini B, kusho ukuthi kumele uphendule umbuzo 
omfushane esiqeshini C. 

  

 
IZIMPENDULO ZAKHO MAZIME NGALOLU HLOBO   
 
Umbuzo 1–4  Khetha noma iziphi izinkondlo EZIMBILI. 
Umbuzo 5–6  Khetha OWODWA umbuzo. 
Umbuzo 7–12 Khetha OWODWA (omude noma omfushane) kuleyo noveli  
   oyifundile. 
Umbuzo 13–16 Khetha OWODWA (omude noma omfushane) kulowo                               
   mdlalo owufundile. 

  

 
QAPHELA: Esiqeshini B no C phendula umbuzo OWODWA OMUDE kanye nombuzo 

OWODWA OMFUSHANE. 
  

 
Uhla oluyinkomba lokuphendulwa kwemibuzo. 
 
Emva kokuphendula imibuzo yaleli phepha sebenzisa leli thebula elilandelayo ukuze 
ube nesiqiniseko sokuthi uyikhethe ngokufanele imibuzo okulindeleke uyiphendule. 

  

 

ISIQEPHU INOMBOLO 
YEMIBUZO 

INANI 
LEMIBUZO 

EPHENDULIWE 

THIKA 

A:  Izinkondlo 
     (Ezimiselwe) 

 
1–4 

 
2 

 

A:  Inkondlo 
     (Engamiselwe) 

 
5–6 

 
1 

 

B:  Inoveli 
     (Omude NOMA Omfushane) 

 
7–12 

 
1 

 

C:  Umdlalo 
     (Omude NOMA Omfushane) 

 
13–16 

 
1 

ISIQEPHU A:  IZINKONDLO   
 
Izinkondlo ezimiselwe: 
 
Phendula noma yimiphi imibuzo EMIBILI kulena EMINE ebuziwe elandelayo. 

  

 
UMBUZO 1 (UMBUZO OMUDE)    
 
Fundisisa le nkondlo bese uphendula umbuzo olandelayo.   
 
Uyobongwa/Uyobongwa Njalo – NL Luthuli 
 

  

1 
2 
3 
4 
5 
6 
 
7 
8 
9 
10 
11 
12 
 
13 
14 
15 
16 
17 
18 
19 
 
20 
21 
22 
23 
24 
25 
 
26 
27 
28 
29 
 
30 
31 
32 
33 
34 
35 

Wathath' imicabango nemizwa 
Wakusheba nongwaqa nonkamisa 
Owabancel' ebeleni. 
Ukubamba' izinkanyezi kwakho kwasiza, 
Walubamb' usiba kwaphum' izinkondlo. 
Wabongwa. 
 
Ngokuphazima kweso benganakil' abantu.                                               
EManyiseni sebekhiph' uqweqwe                                                                    
Isifundiswa sesithenjwa sakoMathenjwa                                                      
Esiklwiklwiza ngosiba nxa kuvuk'usinga                                                        
Kukhihlike ingwebu yolwaz' engqondweni,                                                   
Namhlanje bayabonga ngaso. 
 
Ngomzuzwana ungakazinzi                                                                         
Phansi komthunzi welanga,                                                                       
Usucathulise wachushisa wacongisa,                                      
Kwaphum' izingqwayingqwayi zezifundiswa,   
Eziphekwe kweyakh' imbiza.                                                                         
Namhlanje ziyahalalisa ngenjabulo                                                                 
Namhlanje uyabongwa yizo. 
 
Kuzwakal' inhlokomo namacilongo.                                                      
Kuzamazam' izizwe zonke uyabongwa.                                                                   
Nawe jabula uhalalis 'uzibongele.                                               
Likhul' igalel'osulenzile.                                                          
Usuyibekil' induk'ebandla.                                                                    
Ufanel' ukubongwa. 
 
Asebadlul' emhlabeni bekwazi                                                                     
Ukuphekwa kweyakh' imbiza,                                                                   
Babonga bayanconcoza.                                                                   
Nanamhlanje lokh' usabongwa. 
 
Uyoshabalala kuhle kotalag' emehlweni                                                             
Alo mhlaba omagade,                                                                                            
Nokho liyosal' igama lakho,                                                                              
Liphile libongwe njalo njalo.                                                                                     
Ufike nakwelamathongo, libongw'                                                            
Elakh' igama. 

Chaza ukuthi izakhiwo zemigqa nezitanza zinamthelela muni emqondweni wale 
nkondlo. Impendulo yakho mayibe ubude obuphakathi kwamagama ayi-190 kuya 
kwangama-240. 
 
Impendulo mayibhekiswe kula maphuzu alandelayo: 
 
• Makukhonjiswe umqondo wenkondlo. 
• Makukhonjiswe ukuthi izakhiwo zemigqa nezitanza zinamthelela muni 

emqondweni wenkondlo. 

  
 
 
 
 
 
 
 
[10] 

 
 NOMA   
 
UMBUZO 2 (UMBUZO OMFUSHANE)   
 
Fundisisa le nkondlo bese uphendula imibuzo elandelayo.   
 
Ngingephile ngaphandle kwakho – P Ngubo 
 

  

1 
2 
3 
4 
 
5 
6 
7 
8 
 
9 
10 
11 
12 
13 
14 
 
15 
16 
17 
18 
 
19 
20 
21 
22 
23 

Ngaphandle kwakho ngingephile,                                                 
Wen' oyisihluthulelo semizwa nenjabulo, 
Wen'oleth' inkazimul' ebumnyameni, 
Wen' oyisisekelo nodondolo lwami.  
 
Ngingaphila kanjani ngingasabuthokozel' ubumnandi bempilo?    
Ngingathemba themba lini ususithele wena themba lami? 
EzikaSomandla ngihlala ngisikhihla themba lami,  
Sondela sithintanis' izindebe ngizwe ukuthokomala kwenhliziyo. 
 
Ngisala ngihogela usi 
Laph' usungishikilele wanginik' isiphundu,                                     
Ngikhumbul' izihasho laph' usungiwotawota, 
Ngithokoze ngizw' ukugida kwesifuba 
Kuyobanjani laph'usunginik' isiphundu,  
Walibhekisa kwaVezunyawo? 
 
Ngisal' ezintabeni zangakithi ngibe isiduphunga,                          
Ontanga baviyoz' imilozi mina ngidlal' umzwangedwa,  
Lo mzwangedwa uthi awuz' ukuba umhobholo, 
Ngibe umbulali obulal' impilo emnandi? 
 
Ukuthokomala akukh' empilweni yesidalw' esiyigobongo, 
Intokoz' ingiqhelele ngijezis' iqhawekaz' elibomvu, 
Ngiphambeke ngibhek' izinkangala zehl' ezimathonsi,  
Ngiyoqalaza ngibon' igodi umhlab' usungishayile, 
Ingabe kunjalo nakuwe Bhungane omuhle? 

  

 
2.1 Kungani imbongi ibiza lo muntu ekhuluma ngaye ngesihluthulelo semizwa 

nenjabulo yayo? 
  

(1) 
 
2.2 Chaza kafushane ukuthi i-enjambamenti evezwe kumugqa wesi-9 nowe-10 

inamthelela muni emqondweni walesi sitanza. 
  

(3) 

2.3 Iyini inhloso yembongi ukusebenzisa 'ukuxhumana-siqalo' okutholakala 

emgqeni wesi-2 kuya kowesi-4? 
  

(2) 
 
2.4 Chaza inhloso yembongi ekusebenziseni umbuzombumbulu kumugqa  

wama-23.   
  

(2) 
 
2.5 Chaza ngempumelelo yembongi ekusebenziseni kwayo isimo sokukhuluma  

esidwetshelwe emgqeni wama-21. 
  

(2) 
[10] 

 
NOMA 

 
UMBUZO 3 (UMBUZO OMFUSHANE)   
 
Fundisisa le nkondlo bese uphendula imibuzo elandelayo.   
 
Ngingumnqobi – NL Luthuli   
 

  

1 
2 
3 
4 
5 
 
6 
7 
8 
9 
10 
 
11 
12 
13 
14 
15 
16 
17 
 
18 
19 
20 
21 
22 
23 

Ngingumnqobi munt' ongazi. 
Nginqob' izinkinga ziza zelakanyana. 
Ngesihlangu sam' esinguMfundo 
Ngakhand' uphahla lwenkawu, 
Ngazivika. 

 
Ngiyingqwele mina munt' ongazi 
Ngiphephezel' uphaphe lwegwalagwala 
Ngazifojisa kweziny' izingqwele, 
Ngaphophothwa zingqwele zakwangqondonkulu, 
Abafokazana bakhwec' imisila. 
 
Ngingumvemve mina munt'ongazi. 
Ngincel' imibel' egwansile yakoMfundo. 
Ngithol' ukwazi izinto ngibe nolwazi 
Uma sengincele ngadela 
Ngiyobhodla, ngibhonge, 
Qede kusizakal' abaningi, 
Kwazise ayihlatshwa mvusi. 

 
Ngiyilanda mina munt' ongazi. 
Inyon' emhloph' esus' imikhaza 
Imikhaza yokungazi ezinkomeni zikaZulu. 
'Ze nangomuso kube khon' oSolwazi, 
Abanenzululwazi yokwazi izinto, 
Bakwaz' ukuphons' umbalane nabo. 

  

 
3.1 Imbongi ilisebenziselani igama 'ngiyilanda' kule nkondlo?   (1) 
 
3.2 Chaza kafushane ukuthi ukukhethwa kwamagama adwetshelwe esitanzeni 

sesi-2 kunamthelela muni endikimbeni yenkondlo. 
  

(3) 

3.3 Ngokucabanga kwakho ngabe ukusetshenziswa kwezimpawu zokuloba 

emigqeni we-15 kuya kowe-16 kunamthelela muni emqondweni wenkondlo?  
  

(2) 
 
3.4 Yini inhloso yembongi ngokusebenzisa imvumelwano-siqalo edwetshelwe 

emgqeni we-11 kuya kowe-13? 
  

(2) 
 
3.5 Phawula ngempumelelo yembongi ekusebenziseni kwayo isimo sokukhuluma 

esiyisisho emgqeni wama-23. 
  

(2) 
[10] 

 
NOMA 

 
UMBUZO 4 (UMBUZO OMFUSHANE)   
 
Fundisisa le nkondlo bese uphendula imibuzo elandelayo.   
 
Isililo – FY Ncube 
 

  

1 
2 
3 
 
4 
5 
6 
 
7 
8 
9 
 
10 
11 
12 
13 
 
14 
15 
16 
17 
 
18 
19 
20 
21 
22 
 
23 
24 
25 
26 

Ngizihambile izindawo ngezindawo                                                 
Ngafic' abazali bekhíhl' isililo 
Bekhihl' esezimal' ezemuke namanzi. 

 
Izingane zihambe iminyaka 
Ziyothekela ulwazi olunzulu                                            
Oluzoleth' intokozo ngomuso. 
 
Liphumile lashona 
Wagamanxa, waphel' unyaka,  
Yalandela neminye. 

 
Lugcine lufikil' olwamanqamu                                          
Bagoduk' oNjabulo noNonjabulo 
Bananela ngenkul' injabul' abazali 
Bencoma bebonga benconcoza. 

 
Ziphume zizinhlan' izinsizwa nezintokazi 
Ziphume zagcwal' izinkalo namathafa                              
Zihamba zithungath' imisebenzi; 
Zigabe ngemfund' eziyijulukele. 
 
Zonke ziphum' inqina kamabuyaze; 
Izikhulu neziphathi mandla ndawo zonke 
Zikhuze zababaza umhlola                                               
Zikhala ngezikhungo ezingaziwa 
Ezikhiph' iziqu zomgunyathi. 
 
Kusuke esinamathambo 
Kuqhume isililo esikhulu 
Sebeshay' utshan' omahamba nendlwana                          
Sebeyobhubhisa phambili. 

4.1 Sizathu sini esenza izingane okukhulunywa ngazo kule nkondlo zingawutholi 

umsebenzi zibe zifundile? 
  

(1) 
 
4.2 Chaza kafushane ngomqondo oqukethwe yile nkondlo.  (3) 
 
4.3 Chaza imbangela yokukhethwa kwamagama adwetshelwe atholakala 

emgqeni wama-24 kanye nowama-26 ubuye usho ukuthi kuwuthinta kanjani 
umoya wale nkondlo.   

  
 
(2) 

 
4.4 Chaza ukuthi imvumelwano-siqalo nefanamsindo esemgqeni we-14 kuya 

kowe-17 inamthelela muni emqondweni wale nkondlo. 
  

(2) 
 
4.5 Phawula ukuthi ukuba bekunguwe obhekene nalesi simo esibhekene nalaba 

bafundi ubuyokwenzenjani? 
  

(2) 
[10] 

 
KANYE 

 
UMBUZO 5 (UMBUZO OMUDE)    
 
INKONDLO ENGAMISELWE (UPHOQELEKILE UKUPHENDULA LO MBUZO) 
Phendula umbuzo OWODWA kule elandelayo. Umbuzo wesi-5 (omude) noma umbuzo 
wesi-6 (omfushane). 

  

 
Fundisisa le nkondlo bese uphendula umbuzo olandelayo.   
 
Imbeleko Yokugcina – SS Shabangu 
 

  

1 
2 
3 
4 
5 
 
6 
7 
8 
9 
10 
 
11 
12 
13 
14 
15 
 
16 
17 
18 
19 
20 

Nangu umame uqombola intaba, 
Uthwele emhlane nasekhanda, 
Nasezandleni kulenga imithwalo, 
Akanjengendoda ethwala ngehlombe, 
Ekhanda layo awunandawo umthwalo. 
 
Mame uyazazi izinhlungu zokuthwala, 
Wangithwala ngingelutho ngiyiphepha, 
Ngingakabalwa nasemabalweni, 
Ngakhula ngaze ngalibona ilanga, 
Ngabalwa ngayindoda emadodeni. 
 
Mame kade kwasa uzithwala 
Izinsuku ezinzima ngibuthaka, 
Wangithuthuzela benyukubele, 
Bethi mthulise usibangela umsindo; 
Ngingaka nje, ibele lakho lingikhulisile. 
 
Wangiphatha abanye sebenyanya, 
Bebheke phezulu bevale amakhala, 
Awadinwa ukungikhwexela ngembeleko, 
Wangilolozela ngengoma yakho wedwa, 
Ngalala ngigonile kwezakho izingalo. 

21 
22 
23 
24 
25 
 
26 
27 
28 
29 
30 

Kaningi ngiza ngithwele izinhlupheko, 
Ulimele umoya wami nenhliziyo, 
Ngazethula kuwe wangithwalisa, 
Kwasho kwalula ukuhamba kwami, 
Phezu kwamagade kwaMhlaba uyahlaba. 
 
Ngeke ufane nethuna selingithwele, 
Lona alazi nhlungu ngeke lingizwele; 
Ngolala emhlane womfazi ongemama, 
Sengithule du, ngibheke phezulu, 
Bangeleke bashingile, ngembeleko yokugcina. 

  

 
Chaza ukuthi ukukhethwa kwamagama kuwuthinta kanjani umqondo wale nkondlo. 
Impendulo yakho mayibe ubude obuphakathi kwamagama ayi-190 kuya         
kwangama-240. 
 
Impendulo mayibhekiswe kula maphuzu alandelayo: 
 
• Ukutomula amagama akhethekile enkondlweni. 
• Ukuchaza ukuthi ukukhethwa kwalawo magama kuwulolonge kanjani umqondo 

wenkondlo. 

  
 
 
 
 
 
 
 
[10] 

 
NOMA 

 
UMBUZO 6 (UMBUZO OMFUSHANE) 
 
Imbeleko Yokugcina – SS Shabangu 

  

 
Phinda ufundisise inkondlo esembuzweni wesi-5 ngenhla 'Imbeleko Yokugcina', bese 
uphendula imibuzo elandelayo. 

  

 
6.1 Kungani umame esitanzeni sokuqala ethwele emhlane, elengise imithwalo 

ezandleni futhi ethwele nasekhanda? 
  

(1) 
 
6.2 Chaza kafushane ukuthi kungani imbongi isebenzise i-enjambamenti emgqeni 

we-11 nowe-12 wale nkondlo. 
  

(3) 
 
6.3 Umfanekisomqondo otholakala emgqeni wama-20 unamthelela muni 

endikimbeni yale nkondlo? 
  

(2) 
 
6.4 Isimo sokukhuluma esisemgqeni wama-30 esidwetshelwe sinamthelela muni 

esitanzeni sokugcina? 
  

(2) 
 
6.5 Chaza ngenhloso yembongi yokukhetha ukusebenzisa igama 'thwala' 

emgqeni wesi-6 kuya kowesi-7 kanye nasemgqeni wama-26. 
  

(2) 
[10] 

 
AMAMAKI ESIQEPHU A:  30 

ISIQEPHU B:  AMANOVELI   

 
Phendula umbuzo OWODWA ngencwadi oyifundile.   
 
UMBUZO 7 (UMBUZO OMUDE) 
 
BENGITHI LIZOKUNA – NG Sibiya  

  

 
Hlolisisa ukuthi isizinda sinabudlelwano buni nomlingiswa osemqoka kule noveli ethi, 
Bengithi Lizokuna. Impendulo yakho mayibe ubude obuphakathi kwamagama    
angama-340 kuya kwangama-390. 
 
Impendulo mayibhekiswe kula maphuzu alandelayo: 
 
• Ukwethula nokuchaza umbuzo. 
• Ukuphendula umbuzo ngokuphawula, ukucaphuna nokwesekela (ukwenaba). 
• Ukuveza uvo lwakho wena ohlolwayo ukuthi umbhali uphumelele kanjani 

ukukhombisa ubudlelwane phakathi kwesizinda nomlingiswa osemqoka. 

  
 
 
 
 
 
 
 
 
[25] 

 
NOMA 

 
UMBUZO 8 (UMBUZO OMFUSHANE) 
 
BENGITHI LIZOKUNA – NG Sibiya  

  

 
Fundisisa lesi siqeshana senoveli bese uphendula imibuzo elandelayo.   
 
'Uzovalelisa? Wangethusa nje?'emgqolozela ngamehlo abomvu ephakamisa ingilazi 
yesiphuzo sakhe, eyishayela ekhanda, ehlina, ephuthaza umentshisi ngesandla 
esisodwa, ewuthola, ekhipha umndweza, ewokhela ewuphafuza esalokhu 
emgqolozele umngani wakhe. 
'Impela ngizovalelisa, ngizoke nginyamalale izinsukwana. Kukhona lapho engisaya 
khona ukuyolungisa izintwana ezincane njengendoda.' 
'Bese ngethukile ngithi usuyahamba lapha. Awu, bese ngizosala nesizungu mngani 
wami. Uzobuya nini lapho uya khona?' ekhombisa ukukhululeka manje, emamatheka, 
kuthi benye izinyo legolide. 
'Ngizosheshe ngibuye. Cishe ngizohlala isonto kuphela nje,' esho ejeqeza iwashi futhi. 
'Kanti uzohamba isikhathi esifushane. Ubuye-ke phela, sengakhathala ngabantu 
abavalelisa bethi bayabuya kanti bahamba unomphela. UNokuthula nje owayeyintombi 
yami wahamba ethi … hhayi, kangithule usuzoze ungenze isaga,' esho ehleka 
ephulula intshetshana yakhe ecijile, ewuphafuza futhi ugwayi wakhe. 
'Kungcono uthule impela, sengikhathele ukubalelwa inqwaba yezintombi,' kuhleka 
uNdumiso embukisisa umngani wakhe ayengangabazi ukuthi uzomkhumbula kakhulu 
nemisangano yakhe yezindaba zakhe ezingapheli zenqwaba yezintombi aseke 
athandana nazo. 
'Kangizenzi mngani wami, ngizama ukuveza nje usizi esengedlula kulo ngenxa 
yabantu besifazane. Mhlawumbe nawe uhanjiswa yilo nje usizi lwabantu besifazane. 

'Hawu mngani wami, kanti ngishaye emhlolweni yini uma ngithi uhanjiswa wusizi 
lwabantu besifazane? Mina bengithi ngiyazincokolela nje. Hhayi suka, shaya kancane 
lapha, ukhohlwe usizi. Abantu besifazane bayinkinga, kuze kusize khona ukushaya 
izinto ezinjengeJameson lena. Uyabona nje mina yayingisiza kakhulu iJameson emva 
kokuphoxwa nguNonhlanhla engambamba ukuthi ungibhanqile ekubeni ngase 
ngizimisele ngokuba ngimlo …' eneke izandla, anikine ikhanda. 

  

 
8.1 Sizathu sini esabangela ukuba uSibusiso athuke uma uNdumiso ezovalelisa?    (2) 
 
8.2 Ngokuyazi kwakho indaba kwakubangelwa yini ukuthi umlingiswa 

onguSibusiso abheme futhi aphuze utshwala uma ekhuluma noNdumiso? 
    

(2) 
 
8.3 Chaza umehluko ngokuvezwa kwalaba balingiswa uNdumiso noXolani.  (2) 
 
8.4 Chaza kafushane ngenhloso yombhali ekusebenziseni isakhiwana lapho 

uNdumiso ebamba uNgidi inkunzi. 
      

(4) 
 
8.5 Yimuphi umyalezo odluliswa umbhali ngesenzo sokugqunywa komlingiswa 

onguNdumiso ejele? Sekela impendulo yakho. 
  

(3) 
 
8.6 Chaza ukuthi isimo sokukhuluma esidwetshelwe esiqeshini sinamthelela muni 

ekuqondeni kwakho ingxoxo phakathi kukaNdumiso kanye noSibusiso.  
  

(2) 
 
8.7 Isenzo somlingiswa osemqoka sokusebenzisa isiNgisi kule ndaba simveza 

njengomuntu onjani?  
  

(2) 
 
8.8 Ucabanga ukuthi kwaba namphumela muni ukuthi uXolani athole izindaba 

zokuthi uMahlengi ubengumuntu wesilisa? 
  

(2) 
 
8.9 Phawula ngobungozi balesi sitatimende esitholakala esiqeshini 'shaya 

kancane lapha ukhohlwe usizi'. Sekela impendulo yakho ngokwenzeka kule 
ndaba.    

  
 
(2) 

 
8.10 Umbhali uphumelele kanjani ukusebenzisa uvuthondaba kule noveli? Sekela 

impendulo yakho. 
  

(4) 
[25]    

 
NOMA 

UMBUZO 9 (UMBUZO OMUDE) 
 
USUMENYEZELWE-KE UMCEBO – MJ Mngadi  

  

 
Hlolisisa ukuthi isizinda sinabudlelwano buni nomlingiswa osemqoka kule noveli ethi 
Usumenyezelwe-ke umcebo. Impendulo yakho mayibe ubude obuphakathi 
kwamagama angama-340 kuya kwangama-390. 
 
Impendulo mayibhekiswe kula maphuzu alandelayo: 
 
• Ukwethula nokuchaza umbuzo. 
• Ukuphendula umbuzo ngokuphawula, ukucaphuna nokwesekela (ukwenaba). 
• Ukuveza uvo lwakho wena ohlolwayo ukuthi umbhali uphumelele kanjani 

ukukhombisa ubudlelwane phakathi kwesizinda nomlingiswa osemqoka. 

  
 
 
 
 
 
 
 
 
[25] 

 
NOMA 

 
UMBUZO 10 (UMBUZO OMFUSHANE) 
 
USUMENYEZELWE-KE UMCEBO – MJ Mngadi  
 
Fundisisa lesi siqeshana senoveli bese uphendula imibuzo elandelayo.   
 
UDaffo wayebaleke ibangana ebusuku engaboni ukuthi wayeya ngaphi. Esaba 
nokunyathela izinyoka nezinye izilwanyazana zehlanze, wahlala naye esihlahleni 
elindele inhlamvu yokukhanya. Wayeshayekile emoyeni. Wayebone iziphihli, umngani 
wakhe nombulali beshonela enhlekeleleni, kwaze kwaphuma umphefumulo bekhala 
ngaye. Ingxenye enkulu yomholo ayewethenjisiwe wayengasezukuyithola. UNomvula 
wayembonile. Wayezobalekelaphi? Ekhaya ayezofika amcaphune amaphoyisa. Lapho 
lintwela ezansi, eseyibona kahle indlela, wasukuma wabheka ngasekhaya. 
Wayehamba ethuka izanya nonyezi umgqamisa. Akahambanga banga elingakanani 
waqikileka, woma ukwethuka ezwa kunokwakunyenyeza esikhotheni. Habe! Ngabe 
yizinja, izimpisi noma amabhubesi? Wahlaba ngejubane. Zandizela kuye izinja 
zamaphoyisa. Ngempela engasaboni noma kwakuyizo noma kwakuyizilwanyazana 
yini, wahosha insabula wazama ukuzigwaza. Zanikezelana ngaye zamnephuza. 
Wakhalela phezulu. Athi efika amaphoyisa emlamulela wayesethothobele, evevezela, 
sezimbuka opha. 
 
'Yiso impela lesi sigebengu ebesizongibulala!' ekhala uNomvula ebona uDaffo elimele, 
efika namaphoyisa. 'Hhawu bandla, Sithole! Kodwa awulimalanga kakhulu?' 
 
'Ngilimele Nomvula. Ngixolele. Sengishayekile kwenele.' 
 
'Wo,' ahleka amaphoyisa ebuka uNomvula,' unesihe sokudlala. Udabukela umuntu 
obenganamusa kuwe, ezokubulala engadlali? Wena,' kuqhuma ozankosi qede emfaka 
evenini uSithole, 'bazothi bebhadla engcwabeni abangani bakho ube ubhadla ejele. 
Ekhaya uyofika usuwukhokho.' Amvalela nezidumbu ezase zimbathiswe opulastiki. 
 
'O, hhe, iyashisa le nsimbi mfo kaNtshangase. Yashisa ezingalweni yaze yayoshis' 
emphefumulweni,' esho uDaffo zicweba ebuka izidumbu phambi kwakhe. 

'Kunjalo mfowethu. Kuthiwa okwenza komunye kokwenza nawe ngelinye ilanga. 
Sewuphindwa owakwenza kuGenye mhla udlala ngaye umbopha uzenza iphoyisa. 
Wena-ke akudlalwa nangawe. Uboshwe ngempela,' kusho uNomvula embuka 
ezikhaleni zezisefo zeveni. 

  

 
10.1 Sizathu sini esasenza uDaffo ashayeke emoyeni?  (2) 
 
10.2 Chaza kafushane ngesigameko sokubanjwa kukaDaffo.  (2) 
 
10.3 Umlingiswa onguNomvula kulesi siqephu uvezwe njengomlingiswa onjani? 

Sekela impendulo yakho. 
  

(2) 
 
10.4 Chaza kafushane ngenhloso yombhali ekusebenziseni isakhiwana lapho 

uMaHadebe ezama ukubulala unina kaNomvula (uMaNdelu) ngomuthi.   
  

(4) 
 
10.5 Yimuphi umyalezo odluliswa umbhali ngesenzo sikaChule sokulobola 

uNomvula? Sekela ngokwenzeka endabeni. 
  

(3) 
 
10.6 Isimo sokukhuluma esidwetshelwe sizobanamthelela muni empilweni 

kaDaffo? 
        

(2) 
 
10.7 Ucabanga ukuthi yini eyabangela uGenyeza azinikele ngokuphelele 

emculweni kaMasikandi? Sekela impendulo yakho.   
  

(3) 
 
10.8 Chaza ukuthi umlingiswa uDininja onguyise omncane kaNomvula ulimela 

kanjani iqiniso kule noveli. 
  

(2) 
 
10.9 Ngabe uyezwelana ngokwenzeka kumlingiswa onguDaffo kulesi siqeshana? 

Sekela impendulo yakho. 
  

(2) 
 
10.10 Ngabe umbhali uphumelele kanjani ukusebenzisa uvuthondaba kule noveli?  (3) 

[25] 
 

NOMA 
 
UMBUZO 11 (UMBUZO OMUDE) 
 
KUNJALO-KE – ME Wanda  

  

 
Hlolisisa ukuthi isizinda sinabudlelwano buni nomlingiswa osemqoka kule noveli ethi, 
Kunjalo-ke. Impendulo yakho mayibe ubude obuphakathi kwamagama angama-340 
kuya kwangama-390. 
 
Impendulo mayibhekiswe kula maphuzu alandelayo: 
 
• Ukwethula nokuchaza umbuzo. 
• Ukuphendula umbuzo ngokuphawula, ukucaphuna nokwesekela (ukwenaba). 
• Ukuveza uvo lwakho wena ohlolwayo ukuthi umbhali uphumelele kanjani 

ukukhombisa ubudlelwane phakathi kwesizinda nomlingiswa osemqoka. 

  
 
 
 
 
 
 
 
 
[25] 

 
NOMA 

UMBUZO 12 (UMBUZO OMFUSHANE) 
 
KUNJALO-KE – ME Wanda  

  

 
Fundisisa lesi siqeshana senoveli bese uphendula imibuzo elandelayo.   
 
'Hawu, senixoshwa yithina yini Dumo?' kusho uMaJwara esethelwa ngamahloni. 
Kuphendule uMaNdovela kuqala: 
 
'Cha bandla Jwara, bewuvele umthwalo ususobhokweni. Sebeleti kabi emsebenzini 
wabo.' 
 
'UMaNzimande yena akezanga?' kubuza uMaJwara ngoba ecabanga ukuthi 
uDumazile uphathele uMaNzimande ingane. Kuthi xhifi kuDumazile, anyukubale 
abuyise nezinhlonze. UMaNdovela ayilande-ke indaba. Kwathi engakaqedi, 
kwezwakala uDumazile esethi: 
 
'Asihambe yise kaMtho.' UMaMdinsilwa abuke uMaJwara kodwa angasho lutho. 
UDumazile wangena emotweni egone usana lwakhe, uLerato benoSithole balandela. 
Bavalelisana-ke ebaleni. Imoto yaduma, yasuka. 
 
OMaJwara benoMaMdinsilwa babamba abebeze ngayo. Babehamba bezixoxela 
endleleni. 
 
'We ntombi kaJwara! Kodwa yini lena evelele uMaNzimande? UDumazile useyithathe 
ngempela indoda yakhe?' 
 
'Indaba yabantu besilisa! Ahlupha kabi amadoda ngokungafuni ukuguga. Mdala kabi 
phela uSithole ukuba angenza lo mkhuba.' 
 
'Nezingane zamantombazane zinjalo kodwa, zihamba zizineka nje koyise ngoba zifuna 
imali.' 
 
'UDumazile akasabuyi nje ekhaya kanti usengumfazi kaSithole? Yehheni bo we bantu! 
Shono nje kanti uMaNdovela wayebalisa kangaka ngokungabuyi kwakhe!' 
 
'Kusho ukuthi oSithole laba bebengakezwa ngalesi sifo. Kusobala bebengakezwa.' 
 
'Usho lesi samagama amathathu?' 
 
'Sona kanye.' 
 
'Akekho umuntu ongakezwa ngalesi sifo. Noyedwa! Nalabo esibaphathayo 
kungukuthanda kwabo.' 
 
'Musa ukukhuluma kanjalo wena bo! Uzozizondanisa nabantu qiniso! Abantu 
basosizini kabi ngokuhanjelwa yizihlobo zabo.' 
 
'Uthi angithini phela ngoba uhulumeni usememezele waze washa izwi ezama njalo 
ukuqwashisa abantu ngobungozi balesi sifo. Umuntu esingakamphathi lesi sifo 
uyabuphika ubukhona baso. Asisho lutho-ke, kodwa isalakutshelwa sibona 
ngomopho.' 

  

 
12.1 Wakhombisa kanjani uDumazile ukuthi inkulumo kaMaJwara yayimcasula?  (2) 

12.2 Chaza kafushane ngokwenziwe umlingiswa osemqoka onguDumazile 

ngenkathi unina uMaNdovela esachazela uMaJwara noMaMdinsilwa ngosana 
alugonile. 

  
 
(2) 

 
12.3 Yaba yini imbangela eyenza umlingiswa onguSithole ahambe noDumazile 

kanye nosana lwabo baye kubo kaDumazile? Sekela impendulo yakho. 
  

(2) 
 
12.4 Qhathanisa izenzo zomlingiswa osemqoka onguDumazile kuSithole 

ngenkathi besafika emaFezini kanye nezenzo zakhe ngenkathi uSithole 
esebuya ejele. 

  
 
(4) 

 
12.5 Chaza ukuthi isimo sokukhuluma esidwetshelwe esiqeshini sinamthelela muni 

ekuqondeni kwakho le noveli. 
  

(2) 
 
12.6 Ngabe umbhali umveze njengomlingiswa onjani uLizzy kule noveli? Sekela 

impendulo yakho. 
  

(2) 
 
12.7 Chaza imbangela kaDumazile yokufuna ukuxolisa kubazali kanye 

nakumamezala wakhe. 
  

(2) 
 
12.8 Iyini inhloso yombhali kule noveli ngokuphetha indaba yakhe 

ngepholavuthondaba/ngebohlololo? 
  

(2) 
 
12.9  Yimuphi umyalezo odluliswa umbhali ngesenzo somlingiswa onguDumazile 

sokuxosha uSithole emzini wakhe? Sekela impendulo yakho. 
  

(2) 
 
12.10 Uyazwelana yini nabazali bakaDumazile mayelana nesimo abazithole bekuso 

kule noveli? Sekela impendulo yakho. 
  

(2) 
 
12.11 Ngabe umbhali uphumelele kanjani ukusebenzisa uvuthondaba kule noveli?  (3) 

[25] 
 
 AMAMAKI ESIQEPHU B:  25 

ISIQEPHU C:  IMIDLALO   
 
Phendula umbuzo OWODWA ngencwadi oyifundile.   
 
UMBUZO 13 (UMBUZO OMUDE) 
 
KUDELA OWAZIYO – BP Maphumulo  

  

 
Hlolisisa ukuthi udweshu luhambisana kanjani nenhloso yomdlalo othi, Kudela 
Owaziyo. Impendulo yakho mayibe ubude obuphakathi kwamagama                   
angama-340–390. 
 
Impendulo mayibhekiswe kula maphuzu alandelayo: 
 
• Ukuchaza ukuthi luyini udweshu kanye nenhloso yomdlalo. 
• Ukuphendula umbuzo ngokuphawula, ukucaphuna nokwesekela (ukwenaba). 
• Makuvele ukuthi udweshu luhambisana kanjani nehloso yomdlalo. 

  
 
 
 
 
 
 
 
[25] 

 
NOMA 

 
UMBUZO 14 (UMBUZO OMFUSHANE)   
 
KUDELA OWAZIYO – BP Maphumulo  

  

 
Fundisisa lesi siqeshana somdlalo bese uphendula imibuzo elandelayo.   
 
MAMLANDULI: 
 
 
 
 
 
 
MDALULI: 
 
 
 
 
 
MDALULI: 

(Ngezwi elidabukisayo, uzwakala engaphakathi ukhuluma enhlinhliza) 
Kulungile baba wekhaya, qhubeka nje wena nalokhu kungihlukumeza 
kwakho kodwa ngithi nje mina bayoze bakubone abanamehlo. 
Unesandla esilula wena lapha kimina ngoba nje ngingumuntu 
wesifazane kodwa ukuba ngingumuntu wesilisa, ngabe kade 
uwukhwicile umsila. 
 
Ehhe! Ngikudendebulela wona njalo la maganyana akho ayiziswana. 
Yimina njalo lona ongabe usekhwice umsila? Ngabe uyazizwa kodwa 
ukuthi usuyangidelela-ke manje? Bengingabe sengikhwice umsila nje 
ngiyinja yini? (Kuwo lowo mnyama kuzwakale umsindo 
wokungqongqoza okunesankahlu lapha esicabheni.) 
 
(Uzwakala engaphakathi, emangele) Ubani-ke lona 
osezongiphazamisa lapha emzini wami ngisazincokolela kamnandi 
kangaka nomfazi wami? Bahlupha kabi njalo laba  bantu abalunywa 
yizimbungulu nobutumushe emizini yabo ngoba ubafica 
sebengqubuleka nje bengena bephuma emizini yabantu ungazi 
nokuthi bamenywe ngubani, kungahlatshiwe futhi kunjalo nje. 

ZAYEKA: 
 
 
 
MDALULI: 
 
 
 
 
 
 
ZAYEKA: 
 

(Uzwakala engaphandle ngezwi elinesankahlu) Yithina singamaphoyisa. 
Sisebenzela ophikweni olumelene nodlame lwasekhaya lapha 
eSundumbili. Sivulele wena bo! Vu--la! 
 
(Uzwakala engaphakathi ngezwi elinokweyisa) 
Uqambe ushilo phoyisa ndini. Lutho olubaziwe! Angivuli mina! Kukwami 
phela lapha. Yihlazo phela leli olikhulumayo wena  lokuthi ufuna ukungena 
ngo 'dli' jazi lephoyisa ngibe ngazi kahle kamhlophe ukuthi uzoba 
yisiphazamiso esikhulu lapha ebudlelwaneni bami nomkami nokwenza 
ngisemshikashikeni omnandi kangaka nomkami? 
 
(Uzwakala engaphandle, ehleka engahleki) Hho! Mhlawumbe wena 
ucabanga ukuthi kwenqakwa amagenda lapha, yingakho nje ungichithela 
isikhathi ngoba sewuze wakhohlwa nawukuthi ngiyasebenza lapha mina. 
Uyazi ukuthini? Anginqeni phela mina ukuvele ngisebenzise amagunya 
ami njengephoyisa wokuba ngivele ngisibhodloze mina lesi sicabha. 
Awuthi futhi kengi …(asho esikhahlela ngamawala) 

  

 
14.1 Yisiphi isimo esivezwa izwi elidabukisayo nokukhuluma ngokunhlinhliza 

kukaMamlanduli?  
     

(1) 
 
14.2 Yisiphi isizathu esenza uMdaluli ashaye uMaMlanduli ngokwalesi siqeshana?   (2) 
 
14.3 Chaza kafushane ukuthi uZayeka ukukhombisa kanjani ukuthi uthukuthele 

ngokwalesi siqeshana. 
  

(3) 
 
14.4 Yisiphi isizathu esabekwa uMdaluli mayelana nokunqaba ukuvulela 

amaphoyisa isicabha? 
  

(2) 
 
14.5 Chaza kafushane ngendikimba equkethwe yilesi siqeshana.  (2) 
 
14.6 Ngokucabanga kwakho isenzo somlingiswa onguMdaluli sokuxosha izingane 

ekhaya sasiyoba namphumela muni ezinganeni zakhe ukuba akaxolisanga? 
Sekela impendulo yakho. 

  
 
(2) 

 
14.7 Chaza ukuthi isimo sokukhuluma esidwetshelwe esiqeshini sinamthelela muni 

ekuqondeni kwakho lo mdlalo. 
  

(2) 
 
14.8 Qhathanisa izenzo zomlingiswa ongummeleli uMdaluli emndenini wakhe 

ngenkathi esasebenza kanye nezenzo zakhe esephelelwe umsebenzi. 
  

(2) 
 
14.9 Isenzo sikaChivenga sokuxolela uMdaluli simveza njengomlingiswa onjani? 

Sekela impendulo yakho. 
  

(2) 
 
14.10 Ucabanga ukuthi kwakuyini inhloso kaMdaluli yokuthi aqambe amanga 

ephoyiseni ngokwenzeka ngaphakathi endlini? 
  

(2) 
 
14.11 Isenzo somlingiswa uMaMlanduli sokungafuni uMdaluli aboshwe uma 

emhlukumeza samukelekile yini kuwena?  Sekela impendulo yakho. 
  

(2) 
 
14.12 Phawula ngekhono lo mbhali ekwethuleni isisusa sodweshu kulo mdlalo?   (3) 

[25] 

UMBUZO 15 (UMBUZO OMUDE) 
 
AWUWELWA UMNGENI – M Gcumisa   

  

 
Hlolisisa ukuthi udweshu luhambisana kanjani nenhloso yomdlalo othi, Awuwelwa 
Umngeni. Impendulo yakho mayibe ubude obuphakathi kwamagama                   
angama-340–390. 
 
Impendulo mayibhekiswe kula maphuzu alandelayo: 
 
• Ukuchaza ukuthi luyini udweshu kanye nenhloso yomdlalo. 
• Ukuphendula umbuzo ngokuphawula, ukucaphuna nokwesekela (ukwenaba). 
• Makuvele ukuthi udweshu luhambisana kanjani nehloso yomdlalo. 

  
 
 
 
 
 
 
 
[25] 

 
NOMA 

 
UMBUZO 16 (UMBUZO OMFUSHANE) 
 
AWUWELWA UMNGENI – M Gcumisa  
 

  

SOMTSEWU: 
 
NONGEJENI: 
 
 
SALIMANI: 
 
 
 
SOMTSEWU: 
 
NONGEJENI: 
 
 
MCONDO: 
 
SALIMANI: 
 
MCONDO: 
 

(Ukhuluma ubhekise kuNongejeni.) 
 
(Etolika.) Njengoba kukhonjiswe kuleli balazwe. (USomtsewu elinga 
ukulelula.) 
 
Kahle, kahle bo! Kahle ukusivulela amaphepha. Chaza ngomlomo 
abantu bezwe le nsumansumane yakho ubanikeze nethuba 
lokukuphendula 
 
(Awagoqe amaphepha akhulume ewaphethe ebhekise kuNongejeni.) 
 
Ake uphefumule sizwe ilaka lakho nsizwa endala Mcondo, nakhu 
sihlangana nezimbila zithutha. 
 
Mntaka Manyosi ... (Elinga ukusukuma.) 
 
Khuluma uhleli phansi mfowethu. 
 
Nani sizwe seNkone evele ngobuso phansi koMkhambathi, mina 
njengoba ningibona nje ngimdala uma ngingaka. Akukho namunye 
kinina ontanganye nami. Lo mhlola esiwugilelwa nguMngeni uyaqala 
selokhu kwathi nhlo. Le nkulumo yokuthi lesi sehlo sake sehla 
kungukusenga ezimithiyo. Yilumbo isibili. 

SOMTSEWU: 
 
NONGEJENI: 
 
 
MBONGOLO: 
 
 
 
 
SALIMANI: 
 
MCONDO: 
 
 
 
 
 
NODWENGU: 
 
 
 
 

(Ukhuluma ubhekise kuNongejeni.) 
 
(Etolika.) Phela nguNgoza owayebusa ngaleso sikhathi kuleli zwe. 
Kufanele ungazi. 
 
Akunjalo Mbusi. UMcondo ulwazi kahle lolu daba. Umukhwe wakhe 
wayebuswa nguye uNgoza uqobo. UVimbingwenya akakaze abe 
yingxenye yengaphesheya koMngeni. Ngisho leliya 
laseMbambangalo singakephucwa lona. 
 
Phawulani nani bafowethu abanye kuzwakale ilaka lenu. 
 
Mina njengoba ningibona nje sengimhlophe yonke indawo 
(ephaphatha ikhanda.). Mina Mcondo iyacasula, kaManyosi 
okunguyena mtholi waleli zwe, ngibona uHulumeni kungcono amane 
ajube nampa onongqayi basibhuqabhuqe ngenhlamvu siphele nya 
kunokuba siweliswe ngenkani uMngeni.  
 
Mina ngithi uHulumeni akacabangisise kahle ukuthi uqondeni ngalesi 
senzo sakhe sokuqhatha izwe. Weqhatha isizwe sikaManyosi sodwa. 
Akasakhumbuli yini ukuthi le ndawo okuthiwa abantu basiwa kuyona 
nayo ekaMashwililansimbi? Umkhuba muni lona ogilwa nguHulumeni 
wokuba asuse umbango ngezwe kanjena? 

  

 
16.1 Yisiphi isizathu esasenza ukuba uSomtsewu ngaso sonke isikhathi akhulume 

abhekise kuNongejeni? 
  

(2) 
 
16.2 Yiziphi izinto ezikulesi siqeshana ezikhombisa ukuthi uMcondo wayesemdala 

ngokweminyaka?  
  

(3) 
 
16.3 Chaza kafushane ngendikimba equkethwe yilesi siqeshana.  (2) 
 
16.4 Chaza kafushane ngesiphetho salesi siqeshana.   (3) 
 
16.5 Ucabanga ukuthi kungaba yini umphumela wesenzo sikaHulumeni wabelungu 

omelwe uSomtsewu sokuqhatha uSalimani nabelungu ngokufuna ukuthatha 
umhlaba? Sekela impendulo yakho. 

  
 
(2) 

 
16.6 Chaza ukuthi isimo sokukhuluma esidwetshelwe esiqeshini sinamthelela muni 

ekuqondeni kwakho lesi siqeshana. 
  

(2) 
 
16.7 Ucabanga ukuthi kwakuyini inhloso yommeleli onguSalimani yokunikeza 

abafowabo  ithuba lokuba baziphendulele kuSomtsewu? 
  

(2) 
 
16.8 Ngabe inkulumo kaSalimani edwetshelwe esesiqeshini imveza 

njengomlimgisa onjani? Sekela impendulo yakho. 
  

(2) 

16.9 Ngabe iyini inhloso yombhali yokusethulela ummeleli onguSalimani  

ngokugcina ethethwe icala?  
          
    (2) 

  
 

 
16.10 Kwakufanele yini ukuthi abantu basemapulazini bathelekele amabutho 

kaSalimani emzini kaMcondo? Sekela impendulo yakho. 
  

(2) 
 
16.11 Phawula ngekhono lo mbhali ekwethuleni isisusa sodweshu kulo mdlalo?  (3) 

[25] 
 
 AMAMAKI ESIQEPHU C: 

AMAMAKI ESEWONKE: 
 25 

80 

